Avgerð frá Skatta- og avgjaldskærunevndini
Avgerðin tikin 29.11.2006, mál nr. 06-02-23-22
- 1908 lógin um fyrning av ávísum krøvum § 1, § 3

- Avskrivingarlógin § 12

Samandráttur:

Toll- og skattstovan noktaði fyri inntøkuárið 1999 skattgjaldara ein frádrátt uppá kr. 160.000 vegna tap í samband við luttøku sum partsreiðari í einum partsreiðaríi.

  Avgerðin varð kærd, og kæruviðgerðin endaði við, at Eystari Landsrættur við dómi í oktober 2003 heimvísti málið til nýggja viðgerð hjá Toll- og skattstovu Føroya. Undir  nýggju viðgerðini segði økisskrivstovan, at smb. avskrivingarlógini § 12, jvb. § 4 hevði

skattgjaldarin havt rætt til frádrátt fyri sín part av skjalprógvaða hallinum, tá skipið fór á tvang, tvs. í 1980. Men kravið hjá skattgjaldaranum var fevnt av 5 ára fyrningar​freist​ini í 1908-lógini, og Toll- og skattstovan avvísti tí kravið um frádrátt vísandi til, at frá​drátt​urin var fyrnaður. Avgerðin varð kærd til Kommunaluskattakærunevndina, sum heimvísti málið til nýggja viðgerð hjá økisskrivstouni.

  Skatta- og avgjaldskærunevndin broytti avgerðina hjá kommunalu skattakærunevndini og gav Toll- og skattstovuni viðhald í, at møguligt krav hjá skattgjaldaranum var fyrnað.

Avgerð

Málið byrjaði við, at skattgjaldarin fyri inntøkuárið 1999 bað um ein frádrátt uppá kr. 160.000 vegna tap í samband við luttøku sum partsreiðari í einum partsreiðaríi.

Økisskrivstovan noktaði frádrátt. Avgerðin varð kærd til Landskattakærunevndina, síðani Før​oya Rætt, og kæruviðgerðin endaði við, at Eystari Landsrættur í oktober 2003 heimvísti málið til nýggja viðgerð hjá Toll- og skattstovu Føroya.

Drúgva kæruviðgerðin var um § 33, nr. 2 í skattalógini og forventningsprinsippið.

Partarnir vóru tó samdir um, at § 33, nr. 2 í skattalógini ikki heimilar frádrátti, og Landsrætturin hevur við dóminum staðfest, at skattgjaldarin ikki kann stuðla kravið um frádrátt á forvent​nings​prinsippið.

Eftir stóð so spurningurin, um tað vóru aðrar ásetingar í skattalóggávuni, sum heimila frádrátt fyri tað tapið, sum skattgjaldarin hevði havt í samband við luttøku sum partsreiðari í parts​reiðaríi.

Tað var hendan spurning, sum Landsrætturin heimvísti til nýggja viðgerð hjá Toll- og skatt​stovuni.

Avgerðin hjá økisskrivstovuni:

Í avgerð frá januar 2004 boðaði økisskrivstovan hjá Toll- og skattstovuni skattgjaldaranum frá, at smb. landsrættardóminum frá oktober 2003 var spurningurin um frádrátt fyri kravið frá Føroya landsstýri vístur til nýggja viðgerð hjá skattamyndugleikunum.

Økisskrivstovan var av teirri áskoðan, at talan ikki var um hall av egnum virki, og tí kundi frá​dráttur ikki loyvast undir teigi 340 á sjálvuppgávuni. Og Økisskrivstovan dugdi ikki at síggja, at skattgjaldarin hevði rætt til frádrátt eftir øðrum skattareglum enn § 33, nr. 2 í skattalógini.

Økisskrivstovan tók seinni málið upp til nýggja viðgerð, og við avgerð frá juni 2004 varð krav​ið um frádrátt avvíst vísandi til, at frádrátturin var fyrnaður.

Avgerðin varð grundað á, at smb. avskrivingarlógini § 12, jvb. § 4 hevði skattgjaldarin havt rætt til frádrátt fyri sín part av skjalprógvaða hallinum, tá skipið fór á tvang, tvs. í 1980.

Kravið hjá skattgjaldaranum móti Toll- og skattstovuni var fevnt av 5 ára fyrningarfreistini í 1908-lógini. Fyrningarfreistin byrjaði frá 1981. Av tí at frádrátturin fyri hallið við sølu av skipi​num tí var fyrnaður, varð frádráttur noktaður.

Avgerðin hjá Kommunalu skattakærunevndini og grundgeving hennara fyri avgerðina:

Avgerðin hjá økisskrivstovuni varð kærd til Kommunalu skattakærunevndina, sum við avgerð frá februar 2006 heimvísti álíkningina fyri 1999 til nýggja viðgerð hjá álíkningar​myndug​leika​num vísandi til dómin frá Eystara landsrætti.

Kommunala skattakærunevndin legði í avgerð síni dent á, at báðir partar sambært lands​rættar​dóminum – herundir eisini skattamyndugleikarnir sjálvir - kravdu, at alt málið varð heimvíst til nýggja realitetsviðgerð hjá skattamyndugleikunum. Og tá Landsrætturin hevði dømt málið heimvíst til nýggja viðgerð, merkti tað, at alt málið skuldi realitetsviðgerast av nýggjum, og Toll- og skattstovan átti tí at hava endurskoðað alt málið í realitetinum av nýggjum. Og ikki bara avvíst málið sum fyrnað.

Eisini vísti Kommunala skattakærunevndin á, at um málið var fyrnað, so hevði Landsrætturin mest sannlíkt neyvan heimvíst málið til nýggja viðgerð hjá skattamyndugleikunum, tí fyrning er ein spurningur, sum rætturin vanliga viðger av sær sjálvum og uttan mun til, um annar part​urin í rættarmálinum hevur gjørt tað galdandi ella ikki.

Eisini varð víst á, at 5 ára fyrningarreglan í 1908-lógini viðvíkur m.a., nær ein almennur myn​dug​leiki hevur rætt at krevja inn skattakrøv. Innkrevjing av einum skattakravi er ein náttúrlig av​leiðing av eini álíkning, men ávirkar sum so ikki álíkningarviðurskiftini ella álíkning​ar​grund​ar​lagið.

Nevndin helt, at formligar forðingar áttu ikki at verða gjørdar móti frádráttarrættinum hjá skatta​borgaranum, uttan talan var um beinleiðis lógarásetingar. Eisini havandi í huga at skattavaldið hevði givið til kennar, at skattgjaldarin vildi havt rætt til frádrátt.

Nevndin segði, at galdandi skattalóggáva ikki sást innihalda nakrar avmarkingar í mun til, nær skattavaldið eftir áheitan fra skattgjaldara kann taka álíkning uppaftur og gera broytingar til fyrimuns fyri ein skattgjaldara.

Eisini varð sagt, at ávísingin hjá Toll- og skattstovuni til 1908-lógina um fyrning kundi tykjast ivasom, tí lógin nevnir bert skattakrøv, ið tað almenna hevur og ikki øvugt.

Samanumtikið helt Kommunala skattakærunevndin, at grundarlagið hjá skattavaldinum fyri at avvísa kravið sum fyrnað ikki var nóg haldgott og grundað, tá landsrætturin við dómi beinleiðis hevði álagt skattavaldinum veruliga at realitetsviðgera alt málið av nýggjum.

Kæran frá Stýrinum vegna Toll- og skattaráðið og upplýsing teirra til málið:

Stýrið fyri Toll- og skattstovu Føroya kærdi í mars 2006 vegna Toll- og skattaráðið avgerðina hjá Kommunalu skattakærunevndini frá februar 2006. Toll- og skattaráðið hevði í mars 2006 góðtikið kærumálið.

Frádráttarheimild: Ført verður fram, at tað er ongin heimild í skattalóggávuni fyri frádrátti í 1999.

Einasta heimildin til frádrátt fyri møguligt tap hjá partsreiðara í slíkum førum sum hesum, er fyri parteigarans parti av tapinum, tá skipið verður selt á tvingsilssølu, eftir reglunum í avskriv​ing​arlógini.

Slíkt skjalprógvað tap kundi bert verið drigið frá tað árið, tapið varð staðfest, jvb. § 12, jvb. § 4 í avskrivingarlógini.

Møguligt tap við sølu av skipinum kann bert verða staðfest, tá skipið varð selt á tvingsilssølu í 1980. Eitt skjalprógvað tap kundi tí bert verið drigið frá í inntøkuárinum 1980 og ikki í 1999.

Fyrningarspurningurin: Toll- og skattstovan, Stýrið, segði, at møguligt peningakrav frá skatt​gjald​aranum er fevnt av 5 ára fyrningarfreistini í 1908-lógini, jvb. § 1, nr. 6.

Tá skattalóggávan bert heimilar frádrátti í inntøkuárinum 1980, so byrjar fyrningarfreistin fyri møguligum peningakravi frá skattgjaldaranum, tá álíkningin fyri hetta inntøkuárið varð frá​boð​að honum. Ikki fyrrenn tá kundi skattgjaldarin gera mótkrav galdandi móti álíkningar​myndug​leika​num.

Álíkningin fyri inntøkuárið 1980 varð send skattagjaldarum í apríl mánaði 1981, og fyrsta gjald​ið fall til gjaldingar 1. mai 1981. Hetta er skattaárið 1981/82.

Toll- og skattstovan, Stýrið, upplýsir, at tey síggja ikki, nær álíkningin varð send skatt​gjald​ara​num, men fyrningarfreistin má so sigast at byrja 1. mai 1981, tí álíkningin má vera fráboðað hon​um, áðrenn fyrsta gjaldið fall til gjaldingar.

Toll- og skattstovan, Stýrið, helt tí fast við, at møguligt peningakrav frá skattgjaldaranum var

fyrnað.

Stýrið vísti á, at Kommunala skattakærunevndin sigur, at 1908-lógin ikki viðførir, at skatta​valdi​num er álagt at gera fyrning galdandi, tí tað at gera fyrning galdandi er ikki ein lógarásett skylda, men eitt val. Toll- og skattstovan er ikki samd í hesi niðurstøðu.

Toll- og skattstovan førdi fram, at tey kunnu ikki víkja frá galdandi lóggávu um fyrning av krøv​um. Tað er bert í teimum førum, tá onnur lóggáva, rættargrundsetningar ella rættarsiðvenja heim​ila frávik frá lógarreglunum um fyrning, at Toll- og skattstovan kann víkja frá hesum regl​um.

Toll- og skattstovan vísti eisini á, at Kommunala skattakærunevndin eisini segði, at Lands​rætt​urin av sær sjálvum viðger spurningar um fyrning, og um málið var fyrnað, hevði Lands​rætt​urin mest sannlíkt neyvan heimvíst til nýggja viðgerð hjá skattavaldinum.

Til hetta viðmerkir Toll- og skattstovan, at Landsrætturin hevur ikki havt møguleika til at taka støðu til spurningin um fyrning av einum kravi í samband við frádrátt í inntøkuárinum 1980, tí hesin spurningur hevur als ikki verið frammi í málinum fyrr. Skattgjaldarin hevði bert biðið um frádrátt í 1999, og tað er eingin lógarheimild fyri frádrátti í 1999.

At enda mælti Stýrið Skatta- og avgjaldskærunevndini til at staðfesta avgerðina hjá økisskriv​stovuni um, at møguligt peningakrav frá skattgjaldaranum er fyrnað. Í hoyringsviðmerking frá mai 2006 segði Stýrið, at Landsrætturin hevur ikki dømt avgerðina hjá Líkningarráðnum frá 16. mars 1982 ólógliga. Spurningurin, um avgerðin var lóglig ella ikki, varð ikki viðgjørdur í lands​rættinum. Drúgva kæruviðgerðin av málinum hevur verið um § 33, nr. 2 í skattalógini og for​ventningsprinsippið, og hetta er grundað á, at tað longu frammanundan var greitt, at av​gerð​in frá 16. mars 1982 ikki var í tráð við lóggávuna.

Viðvíkjandi spurninginum um fyrningarfreistin er suspenderað jvb. § 3 í 1908-lógini, tí at skattgjaldarin var óvitandi um sítt krav (i utilregnelig uvidenhed om sit krav), sigur Toll- og skattstovan, at ókunnleiki um jura ikki ger, at fyrningarfreistin suspenderast jvb. § 3. Talan er ikki um faktisk viðurskifti sum gera, at skattgjaldarin ikki er vitandi um møguligt krav móti Líkningarráðnum fyri inntøkuárið 1980. Tí helt Toll- og skattstovan, at fyrningarfreistin ikki er suspenderað.

Toll- og skattstovan helt, at skrivið frá Líkningarráðnum ikki kann suspendera fyrningina. Ser​liga tá Landsrætturin longu hevur staðfest, at skrivið ikki kann grundað frádrátt út frá for​vent​nings​prinsippinum.

Og skuldi Skatta- og avgjaldskærunevndin komið til ta niðurstøðu, at fyrningarfreistin er sus​pen​derað, so má fyrningarfreistin aftur byrja at roknast frá tí, at skattgjaldarin ikki longur var óvitandi um møguligt krav. Hetta var í seinasta lagi, tá hann frá Toll- og skattstovuni fekk at vita, at tað ikki er heimild fyri frádrátti í 1999, um hann ikki longu frammanundan var vitandi um, at skattgjaldarar í líknandi støðu høvdu fingið noktað frádrátt.

Skattgjaldarin hevði í oktober 1999 fingið at vita frá Toll- og skattstovuni, at hann ikki kundi fáa frádrátt, tá talan var um gjaldingar sum partsreiðari.

Í seinasta lagi í oktober 1999 hevði skattgjaldarin fingið at vita, at tað ikki er heimild fyri frá​drátti í sambandi við gjaldingar, og at skrivið frá Líkningarráðnum tí ikki var í tráð við skatta​lóg​gávuna.

Møguligt krav um frádrátt fyri hall við sølu av skipinum er tí undir øllum umstøðum fyrnað.

Sjónarmiðini hjá skattaborgaranum:

Ein advokatur umboðaði skattgjaldaran í hesum málinum. Og í skrivi frá januar 2004 varð sagt, at smb. dóminum skal málið viðgerast av nýggjum hjá skattamyndugleikunum. Ført varð fram, at hetta merkir, at skattamyndugleikarnir skulu taka alt málið uppaftur og viðgera tað eftir tá​gald​andi avskrivingarlóg og skattalóg.

Víst varð á, at málið snýr seg ikki um, at skattgjaldarin skal hava frádrátt fyri ognarmiss smb. av​skrivingarlógini/skattalógini, men frádrátt fyri sín part av tapinum, tá skipið varð selt á tving​sils​sølu, smb. avskrivingarlógini.

Skattgjaldarin hevur ongantíð avskrivað (tað framgongur av skrivinum 16.3.1982), og hann hev​ur tí krav uppá frádrátt fyri sín part av tapinum, sum er munurin millum skattliga virðið og tvingsilssøluprísin fyri skipið.

Í kæruni frá juni 2006 til Kommunalu skattakærunevndina varð gjørt galdandi, at málið ikki er fyrnað, tí orsøkin til, at málið ikki kemur fram fyrrenn nú, er, at skrivið frá 16. mars 1982 frá Líkningarráðnum varð ógildað av Landsrættinum við dómi frá oktober 2003.

Nevnda skriv er orsøkin til, at skattgjaldarin ikki hevur reist málið fyrr enn nú, tí hann var í góð​ari trúgv um tilsøgnina í skrivinum, og ikki fyrr enn við avgerðini hjá Landsrættinum í oktober 2003 varð endaliga sligið fast, at skrivið frá 16. mars 1982 ikki kundi brúkast, og fyrn​ing​arfreistin kann tí ikki byrja fyrr enn í fyrsta lagi í oktober 2003.

Eisini varð gjørt galdandi, at dómurin í Landsrættinum áleggur Toll-og skattstovuni eina veru​liga nýggja viðgerð av øllum málinum, og tað er ikki gjørt við at avvísa tað sum fyrnað.

Í skrivi frá juli 2005 verður sagt, at tá Landsrætturin dømir málið til nýggja viðgerð hjá skatta​myndugleikunum, merkir tað, at avgerðin hjá skattamyndugleikunum er skeiv, og at tað skal viðgerast av nýggjum og ikki avvísast sum fyrnað. Um málið var fyrnað, hevði Landsrætturin havt dømt málið sum fyrnað, tí fyrning er ein spurningur, sum rætturin skal viðgera av sær sjálv​um, og tað er líkamikið, um annar parturin í rættarmálinum hevur gjørt tað galdandi ella ikki.

Eisini varð gjørt galdandi, at í hesum føri er vanliga fyrningarfreistin uppá 20 ár galdandi, og fyrningarfreistin varð avbrotin, tá málið fór í rættin. Og um 5 ára fyrningarfreistin var galdandi, so var málið framvegis ikki fyrnað, tí tá kann freistin ikki byrja at telja fyrr enn í fyrsta lagi frá ár 2000, tá skattgjaldarin lat sjálvuppgávuna fyri 1999 inn.

Í skrivi frá oktober 2005 varð eisini gjørt vart við, at smb. dómin hava skattamyndugleikarnir eisini sjálvir kravt, at málið skal til nýggja viðgerð hjá teimum, og teir kunnu tí als ikki avvísa málið sum fyrnað.

Og í skrivi frá apríl 2006 ger advokaturin vart við, at tá Líkningarráð Føroya við skrivi dagfest 16. mars 1982 fyribils sýtti skattgjaldaranum frádrátt fyri partsreiðarí, men samstundis loyvdi honum frádrátt fyri tað, samlaðar gjaldingar verða størri enn samlaði frádráttur, fór Líkningar​ráð​ið út um sínar heimildir. Men hetta var tó ikki staðfest fyrr enn við landsrættardóminum frá oktober 2003.

Tá skattgjaldarin við skrivinum frá 16. mars 1982 eisini fekk eina tilsøgn, sum ikki var tíðar​av​markað, um komandi frádrátt, sá hann onga orsøk til at gera meira við málið.

Skattgjaldarin hevði sum vanligur borgari onga orsøk til at ivast í, at avgerðin hjá Líkningar​ráð​num var lóglig.

Og tá Landsrætturin í oktober 2003 dømdi ta avgerðina ólógliga og samstundis dømdi málið til nýggja viðgerð, so kann fyrningarfreistin ikki byrja fyrrenn í oktober 2003.

Víst varð á, at tað annars eisini var siðvenja fyri, at um borgari av ávum myndugleikanna ikki var greiður yvir síni rættindi, so byrjar fyrningarfreistin ikki, fyrrenn borgarin er vorðin greiður yvir hesi viðurskifti. Og tað hendi jú ikki fyrrenn í oktober 2003.

Toll- og skattstovan skal tí gera nýggjar álíkningar fyri skattgjaldaran fyri tað ella tey árini, sum frádrátturin var aktuellur.

Fundur í Skatta- og avgjaldskærunevndini var hildin tann 29. november 2006. Á fundinum

møttu umboð fyri skattgjaldaran og fyri Toll og skattstovu Føroya.

Fyri skattgjaldaran var víst á, at skattgjaldarin var partsreiðari í partsreiðaríi, sum lat ein trolara byggja í seinnu helvt av 1970unum. Báturin var liðugur og fór í vinnu í 1979, men raksturin gekk so illa, at báturin longu í 1980 varð seldur á tvingsilssølu. Felagið lat rakstrarroknskap inn fyri árið 1979, sum vísti eitt hall uppá kr. 2.309.758,41.

Byggikostnaðurin fyri bátin var 17,5 mill. kr., men hann varð seldur á tvingsilssølu fyri o.u. 8. mill. kr. Skattgjaldarin dróg hallið fyri 1979 frá, og tað varð góðtikið av skatta​myndug​leika​num, sum tó samstundis við skrivinum frá 16. mars 1982 sýtti frádrátt fyribils fyri hall og av​skriv​ingar.

Tá skattgjaldarin skuldi nýta frádrátt, varð hetta noktað honum við avgerðini frá 16. mars 1982.

Landsrætturin dømir, sum bæði Toll- og skattstovan og skattgjaldarin krevja, at málið skal heim​vísast til nýggja viðgerð hjá Toll- og skattstovuni. Og í skrivi frá juni 2004 gav Toll- og skattstovan skattgjaldaranum viðhald í, at hann hevur rætt til frádrátt smb. avskrivingarlógini, men at hansara rættur er fyrnaður smb. 1908-lógini.

Gjørt varð galdandi, at talan ikki er um eitt condictio indebiti krav, men at hetta málið snýr seg um rættin hjá skattgjaldaranum, at skattligu viðurskifti hansara verða viðgjørd eftir  avskriv​ing​arlógini, og talan er tí ikki um eitt peningakrav, sum fyrnast eftir 1908-lógini. Talan er sostatt um 20 ára fyrningarfreist, sum er avbrotin longu í 1999, tá skattgjaldarin nýtti frádráttin.

Og hóast málið hevði verið fevnt av 1908-lógini, hevði tað heldur ikki verið fyrnað, tí talan er ikki um, sum ført fram av Toll- og skattstovuni, ein spurning um óvitan um jura, men ein støða, har tað almenna, sum er sakkunnleikin á økinum, tók eina avgerð, sum ikki hevði lógarheimild. Og skattgjaldarin, sum tann veikari parturin, má kunna loyva sær at ganga út frá, at skatta​myndug​leikin handlaði lógligt. Annars verður víst til tað, sum frammanundan er ført fram í máli​num.

Fyri Toll og skattstovu Føroya høvdu umboðini ikki nakað at leggja afturat tí, sum er ført fram í máli​num frammanundan.

Avgerðin hjá Skatta- og avgjaldskærunevndini:

Søgugongdin um frádráttin, sum stríð er um, er fylgjandi:

Skipið varð selt á tvingsilssølu í september 1980, men landskassin fekk ikki fulnaðargjald fyri landskassalán og veðhaldsútlegg uppá kr. 5.577.502.

Í skrivi landsstýrisins frá juni 1986 varð boðað skattgjaldaranum frá, hvør hansara partur sum partsreiðari av hesi skuldini var.

Í oktober 1989 stevndi Gjaldstovan vegna Landskassan skattgjaldaran eftir peninginum, og við dómi frá juli 1995 varð skattgjaldarin dømdur at rinda kr. 80.266,25 umframt prosessrentu og sakarmálskostnað.

Tá skuldin ikki var goldin, sendi Gjaldsstovan í februar 1998 málið til Fútarættin, sum varð biðin um at innheinta skuldina uppá kr. 159.335.

Í september 1999 spurdi danskur advokatur vegna skattgjaldaran Toll- og skattstovuna, um skuldin vegna partsreiðaríið kundi dragast frá í inntøkuni fyri 1999.

Í oktober 1999 svaraði Toll- og skattstovan danska advokatinum, at frádráttur einans verður loyvdur fyri útlegg vegna aðrar partsreiðarar, men ikki fyri egnar gjaldingar sum partsreiðari.

Og 31. desember 1999 rindaði skattgjaldarin kr. 160.000.

Og í 2000 setti skattgjaldarin ein frádrátt uppá kr. 160.000 á sjálvuppgávu sína fyri 1999, og Toll- og skattstovan noktaði honum frádráttin.

Í dóminum hjá Føroya rætti frá mai 2003 sást, at grundgevingin hjá rættinum fyri ikki at geva skattgjaldaranum viðhald er:

”…Skrivelsen af 16. marts 1982 fra Líkningarráð Føroya har ikke kunnet fratage sagsøgte (skatt​gjaldarin) fradrag for tab i det omfang, han kunne dokumentere et sådant fradrags​be​rettiget tab.

Da skrivelsen af 16. marts 1982 fra Líkningarráð Føroya har været uden hjemmel i skatte​loven, og da sagsøgtes (skattgjaldarin) dispositioner, både såvidt angår selve tegningen af part og efterfølgende betalinger af opstået gæld, ikke er foretaget på baggrund af skrivelsen, og da der ikke er opstået noget tab for sagsøgte som følge af skrivelsen, vi sagsøgte ikke kunne støtte ret på denne…”

Í dómi hjá Eystara landsrætti frá oktober 2003 varð dómurin í Føroya rætti staðfestur. Men Landsrætturin sigur eisini: ”I øvrigt hjemvises sagen til fornyet behandling ved skatte​myndig​hederne.”

Um hesa heimvísingina sæst í dóminum, at ”..at sagen hjemvises til fornyet behandling ved skatte​myndighederne med henblik på stillingtagen til, om appellanten (skattgjaldarin) er berettiget til skattefradrag i kraft af andre skatteregler end skattelovens § 33, nr. 2.”

Undir nýggju viðgerðini segði Toll- og skattstovan, at einasta heimildin til frádrátt fyri møgu​ligt tap hjá partsreiðara í slíkum førum sum hesum, er fyri parteigarans parti av tapinum, tá skipið verður selt á tvingsilssølu, eftir reglunum í avskrivingarlógini.

Slíkt skjalprógvað tap kundi bert verið drigið frá tað árið, tapið varð staðfest, jvb. § 12, jvb. § 4 í avskrivingarlógini. Møguligt tap við sølu av skipinum kann bert verða staðfest, tá skipið varð selt á tvingsilssølu í 1980. Eitt skjalprógvað tap kundi tí bert verið drigið frá í inntøkuárinum 1980 og ikki í 1999.

Niðurstøðan hjá Toll- og skattstovuni er tí, at smb. avskrivingarlógini § 12, jvb. § 4 hevði skatt​gjaldarin havt rætt til frádrátt fyri sín part av skjalprógvaða hallinum, tá skipið fór á tvang, tvs. í 1980.

Kravið hjá skattgjaldaranum móti Toll- og skattstovuni er fevnt av 5 ára fyrningarfreistini í 1908-lógini. Fyrningarfreistin byrjaði frá 1981. Av tí at frádrátturin fyri hallið við sølu av skipinum tí er fyrnaður, varð frádráttur noktaður.

Advokaturin førdi vegna skattgjaldaran fram, at skattamyndugleikarnir við dóminum frá Eystara landsrætti eru avskornir frá at gera fyrning galdandi.

Skatta- og avgjaldskærunevndin helt, at tað, sum dómarnir viðgera, er spurningurin, um skatt​gjaldarin kann stuðla nakran rætt á skrivið frá 16. mars 1982 út frá einum forventnings​prinsippi, tí tað longu frammanundan var greitt, at avgerðin frá 16. mars 1982 ikki var í tráð við lóggávuna - § 33, nr. 2 í skattalógini. Og tá niðurstøðan í dómunum var, at tað kundi hann ikki, so er heldur ikki nøkur orsøk at halda, at skattgjaldarin hevði fingið viðhald í, at hann so eigur at fáa frádrátt eftir avskrivingarlógini, sum heilt greitt var fyrnaður í 1999.

Tað sæst í málinum, at landsstýrið í hvussu er í 1986 hevur boðað skattgjaldaranum frá, hvør hans​ara partur av skuldini var. Veruliga grundin til at frádrátturin fellur fyri fyrning er tí, at skattgjaldarin ikki rindar skuldina, tá hon fall til gjaldingar, tí smb. dómunum er ikki samband millum rindan av skuldini og skrivið frá 16. mars 1982.

Skatta- og avgjaldskærunevndin helt ikki, at grundarlag var fyri at halda, at fyrningar​spurn​ing​urin skal verða suspenderaður við dóminum, tí sum Toll- og skattstovan eisini vísir á, so er møgu​ligur frádráttur eftir avskrivingarlógini als ikki viðgjørdur í rættinum.

Og at ganga út frá, at skattgjaldarin við dóminum hevur fingið rætt til frádráttin - antin í 1980 ella 1999 - uttan mun til fyrning, er ikki serliga sannlíkt og er heldur ikki í samsvar við gald​andi lóggávu.

Skatta- og avgjaldskærunevndin tók undir við sjónarmiðnum hjá Toll- og skattstovuni, at tey ikki uttan haldgóða grund kunnu víkja frá galdandi lóggávu um fyrning av krøvum. Og at tað bert er í teimum førum, tá onnur lóggáva, rættargrundsetningar ella rættarsiðvenja heimila frá​vik frá lógarreglunum um fyrning, at Toll- og skattstovan kann víkja frá hesum reglum.

Og at eitt mál verður heimvíst við dómi kann ikki í sær sjálvum roknast sum haldgóð grund til at seta til viks galdandi lóggávu um fyrning av krøvum.

Skatta- og avgjaldskærunevndin avgjørdi at geva Toll- og skattstovu Føroya viðhald í, at kravið um frádrátt eftir avskrivingarlógini er fyrnað.

Avgerðin varð grundað á, at smb. avskrivingarlógini § 12, jvb. § 4 hevði skattgjaldarin havt rætt til frádrátt fyri sín part av skjalprógvaða hallinum, tá skipið fór á tvang, tvs. Í 1980. Kravið hjá skattgjaldaranum móti Toll- og skattstovuni er fevnt av 5 ára fyrn​ing​arfreistini í 1908-lógini. Fyrningarfreistin byrjaði frá 1981, og kravið var tí longu fyrnað í 1999.

Og at skattgjaldarin við dóminum skal hava fingið rætt til frádráttin - antin í 1980 ella 1999 - uttan mun til fyrning, er ikki sannlíkt og heldur ikki í samsvar við galdandi lóg​gávu.
